
 

 

ᐊᕕᑦᑎᓪᓚᕆᒃᓯᒪᓂᖅ ᐊᒻᒪ ᐃᓚᒌᓄᑦ ᐋᓐᓂᕐᓱᐃᕆᕙᖕᓂᖅ 
 

ᐃᓚᒌᓄᑦ ᐋᓐᓂᕐᓱᐃᕆᕙᖕᓂᖅ ᑐᑭᖃᖅᑐᖅ ᐃᓄᒃ ᐋᓐᓂᕐᓯᒍᓂ ᐃᓚᖓᓂᒃ. ᑭᓇᑐᐃᓐᓇᕐᒨᕈᓐᓇᕐᒪᑦ – ᑕᒪᐃᓐᓄᑦ ᓄᑕᕋᕐᓄᑦ 

ᐊᒻᒪ ᐃᓐᓇᕐᓄᑦ.  

 

ᐃᓚᒌᓄᑦ ᐋᓐᓂᕐᓱᐃᓂᖅ ᐅᖃᐅᓯᒃᑰᕈᓐᓇᖅᐳᖅ, ᖃᓄᐃᓕᐅᕐᓂᒃᑯᑦ ᐅᕝᕙᓘᓐᓃᑎ ᑲᒪᒋᔭᖃᑦᑎᐊᙱᓐᓂᒃᑯᑦ. 

ᐊᑕᐅᓰᑐᐃᓐᓇᕐᓗᑎᒃ ᑕᐃᒪᓕᐅᕈᓐᓇᖅᑐᑦ, ᐅᕝᕙᓘᓐᓃᑦ ᑕᐃᒪᐃᓕᐅᖃᑦᑕᐃᓐᓇᕐᓯᒪᓂᕐᒧᑦ.  

 

ᐃᓚᒌᓄᑦ ᐋᓐᓂᕐᓱᐃᕆᕙᖕᓂᖅ ᐊᑐᖅᑕᐅᔪᓐᓇᖅᐳᖅ ᓯᕗᓂᐊᒍᑦ, ᑲᑎᒪᓯᑎᓪᓗᒋᑦ ᐅᕝᕙᓘᓐᓃᑦ ᐊᕕᓯᒪᓕᕐᑎᓪᓗᒋᑦ 

ᐊᐃᑉᐸᕇᒃ. ᐃᓄᐃᑦ ᖁᐊᕐᓵᕐᓇᖅᑐᒦᓐᓂᕐᓴᐅᓕᔭᒻᒪᑕ ᐃᓚᒌᓄᑦ ᐋᓐᕐᓱᐃᕆᕙᖕᓂᒃᑯᑦ ᐊᕕᕋᑖᕐᓯᒪᓂᒃᑯᑦ.  

 

ᐃᕝᕕᓪᓘᓐᓃᑦ ᖃᐅᔨᒪᔭᕐᓂᒡᓘᓐᓃᑦ ᖁᐊᕐᓵᕐᓇᖅᑐᒦᑦᑐᖃᖅᐸᑦ, ᐅᖄᓚᓗᓯ 9-1-1 

ᐅᕝᕙᓘᓐᓃᑦ ᓄᓇᔅᓯ ᐸᓖᓯᖏᓐᓄᑦ. 

 

ᐊᓯᙳᖅᑎᑕᐅᔪᑦ ᐅᕙᓂ ᐊᕕᒃᓯᓂᕐᒧᑦ ᒪᓕᒐᕐᒥ ᐊᑐᓕᕐᓂᐊᖅᑐᑦ ᔪᓚᐃ 1, 2020. ᐊᓯᙳᖅᑎᑕᐅᔪᑦ ᐃᓚᖏ 

ᐃᑲᔫᑎᐅᓇᓱᒃᑐᑦ ᐊᖓᔪᖅᑳᓄᑦ, ᐃᖃᖅᑐᐃᔨᓄᑦ ᐊᒻᒪ ᐊᓯᖏᓐᓄᑦ ᐅᓗᕆᐊᓇᙱᑦᑐᒥᓐ ᐊᒻᒪ ᓈᒻᒪᓛᓂᒃ 

ᐋᖅᑭᒃᓯᔪᓐᓇᕐᓗᑎᒃ ᐃᓚᒌᓄᑦ ᐋᓐᓂᕐᓯᕆᓂᖅᑕᖃᕐᓂᕐᐸᑦ.  

 

ᑖᕙᑎ ᒪᒃᐃᒐᕐᒥᑦ 

 

 ᐃᓚᒌᓄᑦ ᐋᓐᓂᕐᓯᕆᓂᖅ ᐅᕘᓇ ᓄᑖᒃᑯᑦ ᐊᕕᒃᓯᓂᕐᒧᑦ ᒪᓕᒐᖅᒥ 

 ᓇᓗᓇᐃᒃᑯᑎᐅᔪᑦ ᐃᓚᒌᓄᑦ ᐋᓐᓂᕐᓱᐃᕆᕙᖕᓂᕐᒥᑦ 

 ᐅᓗᕆᐊᕐᓵᕆᓂᖅ ᐊᒻᒪ ᐊᐅᓚᑦᑎᓂᕐᒧᑦ ᐃᓚᒌᓂᒃ ᐋᓐᓂᕐᓱᐃᕆᓂᖅ 

 ᐃᓚᒌᓂᒃ ᐋᓐᓂᕐᓯᕆᓂᖅ ᐊᒻᒪ ᕿᑐᕐᖓᓕᔭᕐᓂᕐᒧᑦ ᐋᖅᑭᒃᓱᐃᓂᕐᒧᑦ ᕿᑐᕐᖓᕆᔭᐅᔪᓂᒃ  

 ᐃᓚᒌᑦ ᐊᓯᐊᒎᖓᔪᓂᒃ ᒪᓕᒐᓕᕆᓂᒃᑯᑦ ᐱᓕᕆᐊᖃᕈᑎᒃ ᐊᑕᐅᑦᑎᒃᑰᕐᓗᑎᒃ 

 ᐃᑲᔪᖅᑕᐅᓂᖅ ᐃᓚᒌᓂᒃ ᐊᓐᓂᕐᓯᕆᓂᕐᒧᑦ 

 

ᐃᓚᒌᓄᑦ ᐋᓐᓂᕐᓯᕆᓂᖅ ᐅᕘᓇ ᓄᑖᒃᑯᑦ ᐊᕕᒃᓯᓂᕐᒧᑦ ᒪᓕᒐᖅᒥ 

 

ᐃᓚᒌᓄᑦ ᐋᓐᓂᕐᓯᕆᓂᖅ ᐊᔾᔨᒌᙱᑦᑑᑎᒃᑰᕈᓐᓇᖅᑐᖅ ᐊᒻᒪᓗ ᐋᓐᓂᕐᓯᓗᓂ ᐊᓯᖏᓐᓂᒃ 

 

 ᐊᒃᑐᖅᑕᐅᓪᓚᕆᙱᒃᑲᓗᐊᖅᑎᓪᓗᒋᑦ 

 ᑕᑯᓗᓂ ᐅᕝᕙᓘᓐᓃᑦ ᑐᓵᓗᓂ  

 ᖃᐅᔨᒪᓗᓂ ᑕᐃᒪᐃᓐᓂᖓᓂᒃ 

 

ᐅᕗᓇ ᓄᑖᒃᑯᑦ ᐊᕕᒃᓯᓂᕐᒧᑦ ᒪᓕᒐᕐᒥ, ᐃᓚᒌᓄᑦ ᐋᓐᓂᕐᓯᕆᕙᖕᓂᖅ ᖃᓄᐃᓕᐅᕈᑎᐅᕗᖅ ᐃᒪᓐᓇ 

 

 ᐋᓐᓂᕐᓱᐃᕐᔪᐊᕐᓗᓂ, ᐅᕝᕙᓘᓐᓃᑦ  

 ᐅᓗᕆᐊᕐᓵᕆᓗᓂ, ᐅᕝᕙᓘᓐᓃᑦ 

 ᐃᒪᓕᖃᑦᑕᕐᓯᒪᓂᒃᑯᑦ ᐅᓗᕆᐊᕐᓵᖃᑦᑕᓯᒪᓗᓂ ᐊᒻᒪ ᐊᐅᓚᑦᑎᔪᒪᓗᐊᕐᓂᕐᒧᑦ, ᐅᕝᕙᓘᓐᓃᑦ 

 ᖃᓄᐃᓕᐅᕈᓯᖅ ᐃᓚᒌᖑᔪᑦ ᐅᓗᕆᐊᓇᖅᑐᒦᓕᕐᓗᑎᒃ ᐅᕝᕙᓘᓐᓃᑦ ᐊᓯᖓᓂᒃ ᐅᓗᕆᐊᓇᖅᑐᒦᑦᑐᖃᕐᓗᓂ 

 

ᐊᒥᔪᑦ ᐋᓐᓂᕐᓯᕆᓂᐅᔪᑦ ᒪᓕᒐᕐᓂ ᓱᕋᐃᒍᑎᐅᑎᓪᓗᒋᑦ, ᐃᓚᖏᑦ ᓱᕋᐃᒍᑎᐅᙱᑦᑐ ᖃᓄᐃᓕᐅᕈᑏᑦ ᓱᓕ ᐃᓱᒪᒋᔭᐅᖕᒪᑕ 

ᐃᓚᒌᓄᑦ ᐋᓐᓂᕐᓯᕆᓂᕐᒥᑦ ᐅᕘᓇ ᐊᕕᒃᓯᓂᕐᒧᑦ ᒪᓕᒐᒃᑯ.  

 

ᓄᑕᕋᐃᑦ ᖃᐅᔨᔪᓐᓇᕐᒪᑕ ᐃᓚᒌᓂᒃ ᐋᓐᓂᕐᓯᕆᓂᐅᔪᓂᒃ ᐋᔾᔨᒌᙱᑦᑑᑎᒃᑯᑦ, ᐃᒪᓐᓇ ᓲᕐᓗ 

 

 ᐋᓐᓂᕐᓱᐃᕆᓂᖅ ᐊᒻᒪ ᐱᑦᑎᐊᙱᓐᓂᖅ ᑖᒃᑯᓄᖓ ᑐᕌᖓᑎᑕᐅᓗᑎᒃ 



 ᑕᐅᑐᒡᓗᑎᒃ ᐅᕝᕙᓘᓐᓃᑦ ᑐᓵᓗᑎᒃ ᐋᓐᓂᕐᓯᕆᔪᒥᑦ ᐃᓚᖓᓐᓂᒃ  

 ᑕᐅᑐᒡᓗᑎᒃ ᐃᓚᖓᓐᓂᒃ ᑲᑉᐱᐊᓱᒃᑐᒥᓐ ᐅᕝᕙᓘᓐᓃᑦ ᐋᓐᓂᖅᑐᒥᓐ 

 

ᐅᑯᐊ ᑕᒪᕐᒥᒃ ᐃᓱᒪᒋᔭᐅᔪᑦ ᐃᓚᒌᓂᒃ ᐋᓐᓂᕐᓯᕆᓂᕐᒨᖓᓂᖏᓐᓂᒃ ᐊᒻᒪ ᓄᑕᖃᓂᒃ ᐱᑦᑎᐊᙱᓐᓂᕐᒧᑦ ᐅᕘᓇ ᓄᑖᒃᑯᑦ 

ᐊᕕᒃᓯᓂᕐᒧᑦ ᒪᓕᒐᕐᒥ.  

 

ᓇᓗᓇᐃᒃᑯᑎᐅᔪᑦ ᐃᓚᒌᓄᑦ ᐋᓐᓂᕐᓱᐃᕆᕙᖕᓂᕐᒥᑦ 

 

ᐅᑯᐊ ᐃᓚᖏ ᓇᓗᓇᐃᒃᑯᑎᐅᔪᑦ ᐃᓚᒌᓄᑦ ᐋᓐᓂᕐᓱᐃᕆᕙᖕᓂᕐᒥ ᐅᕘᓇ ᓄᑖᒃᑯᑦ ᐊᕕᒃᓯᓂᕐᒧᑦ ᒪᓕᒐᕐᒥ: 

 

ᐋᓐᓂᕐᓱᐃᕆᓂᖅ 

 

ᑑᕐᓯᓂᖅ, ᐸᑎᒃᓯᓂᖅ, ᑐᑭᖅᓯᓂᖅ, ᐊᔭᒃᓯᓂᖅ, ᐅᓂᐊᕐᓯᓂᖅ, ᕿᒥᑦᑎᒐᓱᖕᓂᖅ, ᓄᔮᖅᑐᐃᓂᖅ, ᑮᓯᓂᖅ, ᑲᐱᓯᓂᖅ, 

ᑮᒍᔾᔨᓯᒪᓂᖅ ᐃᓂᖃᑦᑎᐊᙱᑦᑐᒥ, ᓄᖃᖔᖅᑎᑦᑎᓂᖅ ᐅᕝᕙᓘᓐᓃᑦ ᐊᑐᕿᑦᑎᑦᑎᓂᖅ ᐊᓪᖢᓈᕐᒧᑦ 

 

*ᑭᓇᑐᐃᓐᓇ ᖃᓄᐃᓕᐅᕈᓂ ᓴᐳᑎᓯᒪᓇᓱᖕᓂᕐᒧᑦ ᐃᖕᒥᓂᒃ ᐊᓯᒥᓂᒡᓘᓐᓃᑦ, ᖃᓄᐃᓕᐅᕐᓂᖓᑦ ᐃᓱᒪᒋᔭᐅᙱᑦᑐᖅ 

ᐃᓚᒌᓄᑦ ᐋᓐᓂᕐᓱᐃᕆᓂᕐᒥᒃ. 

 

ᖁᓄᔪᕐᓂᐊᕐᓯᓂᖅ 

 

ᐊᒃᑐᕐᓯᓂᖅ ᐊᕐᓇᖓᒍᑦ/ᐊᖑᑎᖓᒍᑦ ᐊᖏᖅᑕᐅᓯᒪᙱᓪᓗᓂ, ᑎᓕᐅᕆᓗᓂ ᑯᔭᖃᑎᖃᕈᒪᓗᓂ ᐅᕝᕙᓘᓐᓃᑦ 

ᖃᓄᐃᓕᐅᖅᑎᑦᑎᓂᕐᒥᒃ, ᑕᐅᑐᒃᑎᑦᑎᓗᓂ ᑯᔭᙳᐊᕈᔪᒃᑐᓂᒃ, ᐊᒃᑐᕐᓯᓗᓂ ᓄᑕᕋᕐᒥᒃ ᐊᕐᓇᖓᒍᑦ/ᐊᖑᑎᖓᒍᑦ, 

ᑎᓕᐅᕆᓗᓂ ᓄᑕᕋᕐᓂ ᐃᖕᒥᖕᓂᒃ ᐱᓕᕆᐊᖃᖁᔨᓗᑎᒃ 

 

ᐅᓗᕆᐊᕐᓵᕆᓂᖅ ᑐᖂᑦᑎᓂᐊᕐᓂᕋᕐᓗᓂ ᐅᕝᕙᓘᓐᓃᑦ ᐋᓐᓂᕐᓯᓪᓚᕆᒡᓗᓂ ᐊᓯᒥᓂᒃ 

 

ᐅᓗᕆᐊᕐᓵᕆᓗᓂ ᐸᑎᒃᓯᓂᐊᕐᓂᕋᕐᓗᓂ ᐅᕝᕙᓘᓐᓃᑦ ᑑᕐᓯᓂᐊᕐᓂᕋᕐᓗᓂ, ᐅᓗᕆᐊᕐᓵᕆᓗᓂ ᖁᑭᕐᓯᓂᐊᕐᓂᕋᕐᓗᓂ 

 

ᐸᒡᕕᓵᕆᓂᖅ ᐊᒻᒪ ᒪᓕᑲᑕᐃᓐᓇᐅᔭᕐᓂᖅ 

 

ᐅᖄᓚᖃᑦᑕᐃᓐᓇᕐᓂᖅ, ᖃᕋᓴᐅᔭᒃᑯᑦ ᑎᑎᕋᑲᑕᐃᓐᓇᕐᓂᖅ ᐅᕝᕙᓘ ᐅᖄᓚᐅᑎᕋᓛᒃᑯᑦ ᑎᑎᕋᑲᑕᐃᓐᓇᕐᓂᖅ, 

ᒪᓕᑲᑕᖕᓂᖅ ᐅᕝᕙᓘᓐᓃᑦ ᐊᖏᕐᕋᕆᔭᐅᔪᓂ ᖃᐅᔨᓴᕐᓂᖅ ᐃᖅᑲᓇᐃᔭᕐᕕᖓᓂᒡᓘᓐᓃᑦ, ᖃᐅᔨᓴᑲᑕᖕᓂᖅ 

ᐊᑦᑕᑕᐅᑎᒋᔭᖏᑦᑎᒍᑦ, ᖃᕋᓴᐅᔭᓄᑦ ᐃᓚᒃᓴᓄᑦ ᐅᕝᕙᓘᓐᓃᑦ ᐃᖏᕐᕋᔪᓂᒃ ᐊᔾᔨᓕᐅᕈᑎᒃᑯᑦ, 

ᖃᓄᐃᓕᐅᖅᐸᓪᓕᐊᓂᖓᓂᒃ ᖃᐅᔨᓇᓱᑲᑕᖕᓂᖅ ᑐᓴᒐᒃᓴᓕᐅᕐᕕᒃᑯᑦ 

 

ᐃᓅᓯᕐᒧᑦ ᐊᑐᖅᑕᐅᔭᕆᐊᖃᓪᓚᕆᒃᑐᓂᒃ ᐱᖃᖅᑎᑦᑎᙱᓐᓂᕐᒧᑦ 

 

ᓂᕿᖃᖅᑎᑦᑎᙱᓪᓗᓂ ᕿᑐᕐᖓᖏᓐᓂᒃ, ᐋᓐᓂᐊᕐᕕᓕᐊᖅᑎᑦᑎᑦᑕᐃᓕᒪᓗᓂ ᑲᒪᒋᔭᐅᔭᕆᐊᖃᖅᑎᓪᓗᒋᑦ, 

ᐊᒃᓴᓗᐊᓕᖕᒥ ᐃᒃᓯᕙᐅᑕᖃᖅᑐᖅ ᐃᒃᓯᕙᐅᑕᐃᕐᓗᓂᐅᒃ 

 

ᐃᓱᒪᒃᑯᑦ ᐋᓐᓂᕐᓱᐃᓂᖅ 

 

ᑐᕐᖢᓛᖏᓐᓇᐅᔭᕐᓂᖅ, ᐱᐅᒃᓴᙱᓐᓂᖅ ᐅᕝᕙᓘᓐᓃᑦ ᑲᑕᒃᑎᑦᑎᓂᒃᑯᑦ ᐊᓯᒥᓂᒃ; ᐊᐅᓚᑦᑎᓂᖅ 

ᖃᓄᐃᓕᐅᕈᓯᕆᔭᐅᔪᓂᒃ, ᐋᓐᓄᕌᖏᓐᓂᒃ, ᓄᔭᖓ ᖃᓄᐃᓕᖓᓂᖓᓄᑦ, ᑕᑯᑎᑦᑎᑦᑕᐃᓕᒪᓗᓂ ᐱᖃᓐᓇᖏᓐᓂᒃ 

ᐃᓚᖏᓐᓂᒡᓘᓐᓃᑦ, ᐅᒃᐱᕐᓂᖓᓂᒃ ᐊᑐᖅᑎᑦᑎᑦᑕᐃᓕᒪᓂᖅ ᐃᓕᖁᓯᖓᓂᒡᓘᓐᓃᑦ, ᑕᑯᑎᑦᑎᑲᑕᖕᓂᖅ ᑲᙳᓇᖅᑐᓂᒃ 

ᐊᖏᖅᑕᐅᓯᒪᙱᓪᓗᓂ ᐅᕝᕙᓘᓐᓃᑦ ᑕᐃᒪᐃᓕᐅᕐᓂᐊᕐᓂᕋᕐᓗᓂ, ᑲᑉᐱᐊᓵᕆᓗᓂ ᓄᓇᑐᖃᖃᙱᑦᑐᓂᒃ ᓄᓇᓕᕆᔨᓄ 

ᐅᖃᕐᓂᐊᕐᓂᕋᕐᓗᓂ ᓄᓇᖓᓃᒍᓐᓃᕐᓂᐊᕐᓂᕋᕐᓗᒍ 



  

ᑮᓇᐅᔭᑎᒍᑦ ᐋᓐᓂᕐᓱᐃᕆᓂᖅ  

 

ᓴᓇᑎᑦᑎᓂᖅ ᐱᖁᔨᓂᒃᑯᑦ ᐅᕝᕙᓘᓐᓃᑦ ᓴᓇᑎᑦᑎᑦᑕᐃᓕᒪᓗᓂ, ᑮᓇᐅᔭᒃᑯᕕᐊᓂᒃ ᒪᑐᓯᒪᑎᑦᑎᓗᓂ, ᑮᓇᐅᔭᓂ 

ᐸᐸᑦᑎᓯᐅᓂᖅ ᐅᕝᕙᓘᓐᓃᑦ ᐊᑐᕐᓂᐊᖅᑕᑐᐊᖏᓐᓄᑦ ᐊᑐᖅᑎᑦᑎᕙᖕᓂᖅ, ᐊᑭᓕᒃᓴᖅᑖᖅᑎᑦᑎᕙᓪᓕᐊᓂᖅ 

ᖃᐅᔨᑎᑦᑎᙱᓪᓗᑎᒃ 

 

ᐅᓗᕆᐊᕐᓵᕆᓂᖅ ᑐᖂᑦᑎᓂᐊᕐᓂᕋᕐᓗᓂ ᐅᕝᕙᓘᓐᓃᑦ ᐋᓐᓂᕐᓯᓂᐊᕐᓂᕋᕐᓗᓂ ᓂᕐᔪᑎᒥ ᐅᕝᕙᓘᓐᓃᑦ ᓇᖕᒥᓂᕆᔭᐅᔪᓂᒃ 

ᓱᕋᒃᑎᕆᓂᖅ 

 

ᐅᓗᕆᐊᕐᓵᕆᓗᓂ ᐃᓚᒌᑦ ᑎᒍᐊᖓᓂ ᕿᒻᒥᕐᒥ, ᐅᓗᕆᐊᕐᓵᕆᓗᓂ ᐃᒡᓗᒥ ᐃᑭᑎᑦᑎᓂᐊᕐᓂᕋᕐᓗᓂ 

 

ᑐᖂᑦᑎᑦᑎᐊᒻᒪᕆᖕᓂᖅ ᐋᓐᓂᕐᓯᓂᕐᓘᓐᓃᑦ ᓂᕐᔪᑎᒥ ᐅᕝᕙᓘᓐᓃᑦ ᓱᕋᒃᑎᕆᓗᓂ ᓇᖕᒥᓂᕆᔭᐅᔪᓂᒃ 

 

ᐅᓗᕆᐊᕐᓵᕆᓂᖅ ᐊᒻᒪ ᐊᐅᓚᑦᑎᓂᕐᒧᑦ ᐃᓚᒌᓂᒃ ᐋᓐᓂᕐᓱᐃᕆᓂᖅ 

 

ᐅᓗᕆᐊᕐᓵᕆᓂᖅ ᐊᒻᒪ ᐊᐅᓚᑦᑎᓂᕐᒧᑦ ᐃᓚᒌᓂᒃ ᐋᓐᓂᕐᓱᐃᕆᓂᖅ ᐊᑐᖅᑕᐅᖃᑦᑕᖅᑐᖅ ᐱᑦᑎᐊᖃᑦᑕᙱᓐᓂᕐᒥ 

ᐃᓄᖕᓄᑦ ᐊᑐᖅᑕᐅᕙᒃᖢᑎᒃ ᐊᐅᓚᑦᑎᔪᒪᓂᕐᒧᑦ ᐅᕝᕙᓘᓐᓃᑦ ᐊᖓᔪᖅᑳᖑᔪᒪᓂᕐᒧᑦ ᐃᓚᖓᓄᑦ. ᐊᐅᓚᑦᑎᔨᐅᔪᖅ 

ᐃᓚᒋᔭᐅᔪᖅ ᐃᒪᐃᓕᐅᑐᐃᓐᓇᕆᐊᓕᒃ ᐊᑐᕐᓗᓂ ᓄᒫᓇᕐᓗᓂ, ᐃᓱᒪᒃᑯ ᐋᓐᓂᕐᓯᕆᓗᓂ, ᖁᓄᔪᕐᓂᐊᕐᓯᓂᒃᑯᑦ, 

ᑮᓇᐅᔭᓕᕆᓂᒃᑯᑦ ᐅᕝᕙᓘᓐᓃᑦ ᐊᓯᐊᒍᑦ ᐋᓐᓂᕐᓯᕆᓂᒃᑯᑦ, ᒪᑯᑎᑐᓇᖅ ᓂᕈᐊᕐᓯᒪᓂᖅ ᐊᐃᑉᐸᖓᑕ ᐊᓐᓄᕌᖏᓐᓂᒃ, 

ᑮᓇᐅᔭᖏᓐᓂᒃ ᐊᐅᓚᑦᑎᓂᖅ, ᓴᓇᑎᑦᑎᙱᓪᓗᓂᓘᓐᓃᑦ ᐅᕝᕙᓘᓐᓃᑦ ᑕᑯᑎᑦᑎᑦᑕᐃᓕᒪᓗᓂ ᐱᖃᓐᓇᖏᓐᓂᒃ. ᐅᓇ 

ᐊᓂᕐᓯᕆᓂᕐᔪᖅ ᐃᓚᖃᖃᑦᑕᕐᒥᔪᖅ ᑎᒥᒃᑯᑦ ᐋᓐᓂᕐᓯᕆᓂᕐᒥᓐ. 

 

ᐅᓗᕆᐊᕐᓵᕆᓂᖅ ᐊᒻᒪ ᐊᐅᓚᑦᑎᓂᖅ ᐃᓚᖏᓐᓂᒃ ᐋᓐᓂᕐᓱᐃᕙᖕᓂᖅ ᖁᐊᕐᓵᕐᓇᖅᑐᒻᒪᕆᐊᓘᖕᒪᑦ. ᐃᓄᐃᑦ 

ᑕᐃᒪᐃᓕᐅᕐᐸᒃᑐᑦ ᑲᔪᓯᔭᑦᑐᑦ ᐅᕝᕙᓘᓐᓃᑦ ᐱᒋᐊᓪᓚᓕᔭᑦᑐᑦ ᐃᓚᒌᓂᒃ ᐋᓐᓂᕐᓱᐃᓂᕐᒥ ᐊᕕᓚᐅᕐᑎᓪᓗᒋᑦ 

ᐊᕕᓪᓚᕆᒃᑎᓪᓗᒋᓪᓘᓐᓃᑦ.  

 

ᐃᓚᒌᓂᒃ ᐋᓐᓂᕐᓯᕆᓂᖅ ᐊᒻᒪ ᕿᑐᕐᖓᓕᔭᕐᓂᕐᒧᑦ ᐋᖅᑭᒃᓱᐃᓂᕐᒧᑦ ᕿᑐᕐᖓᕆᔭᐅᔪᓂᒃ  

 

ᓄᑕᕋᐃᑦ ᐊᖏᕐᕋᖃᖅᑐᑦ ᐃᓚᒌᓄᑦ ᐋᓐᓂᕐᓯᕆᓂᖃᖅᑐᒥ ᖁᐊᕐᓵᕐᓇᖅᑐᒦᑦᑐᑦ ᐋᓐᓂᕋᔭᕆᐊᒃᓴᖏᓐᓂᒃ ᐊᒻᒪ ᐃᓅᓯᖏᓐᓂᒃ 

ᐋᓐᓂᕐᓯᒪᓇᔭᕐᓂᖏᓐᓄᑦ. 

 

ᐃᓚᒌᓄᑦ ᐋᓐᓂᕐᓯᕆᓂᖅ ᓄᑕᕋᕐᓄᑦ ᑐᕌᖓᙱᒃᑲᓗᐊᖅᑎᓪᓗᒍ, ᐅᓗᕆᐊᓇᖅᑐᖅ ᓄᑕᖃᓄᑦ ᑕᐅᑐᒃᓗᑎᒃ ᑐᓵᓗᑎᒡᓘᓐᓃᑦ 

ᐋᓐᓂᕐᓯᕆᔪᓂᒃ ᐃᓚᒌᓂᒃ ᐅᕝᕙᓘᓐᓃᑦ ᖃᐅᔨᒪᒍᑎᒃ ᐃᓚᖓᓂᒃ ᐋᓐᓂᖅᑕᐅᑲᑕᒃᑐᒥᓐ.  

 

ᓄᑕᖃᑦ ᖃᐅᔨᓯᒪᔪᑦ ᐃᓚᒌᓂᒃ ᐋᓐᓂᕐᓯᕆᕙᒃᑐᓂᒃ ᑎᒥᖏᑦᑎᒍᑦ ᐋᓐᓂᑐᐃᓐᓇᕆᐊᖃᖅᑐᑦ ᐊᒻᒪ ᐃᓱᒪᖏᑦᑎᒍᑦ 

ᐋᓐᓂᐊᓕᑐᐃᓐᓇᕆᐊᖃᖅᖢᑎᒃ. ᐃᓚᒌᓂᒃ ᐱᑦᑎᐊᖃᑦᑕᙱᓐᓂᖅ ᐊᓯᙳᐃᔪᓐᓇᖅᑐᖅ ᖃᕋᓴᐅᑉ ᐱᕙᓪᓕᐊᓂᖓᓂᒃ, 

ᐃᒪᓕᐃᓕᒍᓐᓇᖅᖢᓂ ᐊᒃᑐᐃᒍᑎᖃᕐᓗᓂ ᐃᓱᒪᖓᒍᑦ ᐱᕈᖅᐸᓪᓕᐊᓂᒃᑯᑦ, ᐃᓕᑉᐸᓪᓕᐊᓂᒃᑯᑦ, ᖃᓄᐃᓕᐅᕈᓯᒃᑯᑦ ᐊᒻᒪ 

ᐃᓄᒋᐊᓂᒃ ᓈᒻᒪᙱᓕᐅᕈᑎᖃᓕᕈᑎᐅᓗᓂ ᑕᒪᓐᓇᓗ ᐊᑯᓂᐊᓗᒃ ᑕᐃᒪᐃᒍᑎᐅᓗᓂ.  

 

ᐃᓚᒌᓄᑦ ᒪᓕᒐᖅᑎᒍᑦ, ᐃᓱᒪᓕᐊᕆᔭᐅᔪᓕᒫᑦ ᓄᑕᕋᕐᓄᑦ ᐋᖅᑭᒃᑕᐅᓯᒪᓇᓱᒃᑐᑦ ᓈᒻᒪᓛᑎᒎᖓᓪᓗᑎᒃ ᓄᑕᖃᓄᑦ. ᐅᓇ 

ᓄᑖᖅ ᐊᕕᒃᓯᓂᕐᒧᑦ ᒪᓕᒐᖅ ᓇᓗᓇᐃᔭᐃᓯᒪᔪᖅ ᖃᓄᐃᑦᑐᓂᒃ ᐃᖃᖅᑐᐃᔨᐅᔪᑦ ᐃᓱᒪᒋᔭᖃᕆᐊᖃᕐᓂᖏᓐᓂᒃ 

ᐃᓱᒪᓕᐅᕆᑎᓪᓗᒋᑦ ᓄᑕᖃᓄᑦ ᓈᒻᒪᓛᖑᓇᔭᖅᑐᓂᒃ, ᐊᒻᒪᓗ ᐱᒻᒪᕆᐅᒋᔭᐅᓛᖑᓪᓗᓂ ᐅᓇ ᓄᑕᕋᖅ 

ᖃᓄᐃᑎᑕᐅᑦᑕᐃᓕᒪᓂᖓ ᒪᐅᓇ ᑎᒥᖓᒍᑦ, ᐃᒃᐱᒋᔭᖓᒍᑦ ᐊᒻᒪ ᐃᓱᒪᖓᒍ, ᖁᐊᕐᓵᕐᓇᙱᑦᑐᒦᒋᐊᖃᕐᓂᖓ ᐊᒻᒪᓗ 

ᖃᓄᐃᑦᑕᐃᓕᔭᕆᐊᖃᕐᓂᖓ.  

 



ᖃᓄᐃᓕᐅᕈᑎᒃᓴᐅᓇᔭᖅᑐᑦ ᐃᖃᖅᑐᐃᔩᑦ ᐃᓱᒪᒋᕙᒃᑕᖏᑦ 

 

ᐃᖃᖅᑐᐃᔨᐅᔪᑦ ᐃᓱᒪᖃᕆᐊᖃᖅᑐᑦ ᐃᓚᒌᓂ ᐱᑦᑎᐊᙱᓐᓂᖅ ᐊᒃᑐᐃᓂᖃᕐᓂᖓᓂᒃ ᓄᑕᕋᖃᕐᓂᕐᒧᑦ ᐋᖅᑭᒃᓯᓇᓱᒃᑎᓪᓗᒋ 

ᓄᑕᕋᐅᑉ ᖃᓄᐃᑕᐅᓂᐊᕐᓂᖓᓂᒃ ᐊᖓᔪᖅᑳᖏᑦ ᐊᕕᑎᓪᓗᒋᑦ. ᐅᓇ ᐃᓚᖃᖅᑐᖅ ᐊᔪᙱᓐᓂᖓᓂᒃ ᐊᒻᒪ ᐱᔪᒪᓂᖓᓂᒃ 

ᐆᒪ ᐱᑦᑎᐊᙱᓐᓂᑰᔫᑉ ᕿᑐᕐᖓᖓᓂᒃ ᑲᒪᒋᔭᖃᖁᒪᓂᕐᒥᒃ ᐊᒻᒪᓗ ᐊᐃᐸᕕᓂᖓ ᑕᒪᑐᒥᖓ ᐃᓚᐅᕙᒡᓗᓂ.  

 

ᐅᓇ ᓄᑖᖅ ᐊᕕᒃᓯᓂᕐᒧᑦ ᒪᓕᒐᖅ ᓇᓗᓇᐃᔭᐃᓯᒪᔪᖅ ᖃᓄᐃᑦᑐᓂᒃ ᐃᖃᖅᑐᐃᔨᐅᔪᑦ ᑕᑯᔭᕆᐊᖃᖅᑕᖏᓐᓂᒃ 

ᐃᓱᒪᒃᓴᕐᓯᐅᖅᑎᓪᓗᒋᑦ ᐊᒃᑐᐃᒍᑎᓂᒃ ᐃᓚᒌᓂᒃ ᐋᓐᓂᕐᓯᕆᖃᑦᑕᕐᓂᕐᒥᒃ, ᒪᑯᓂᖓ 

 

 ᖃᓄᐃᓕᖓᓂᖓ, ᐱᒻᒪᕆᐅᓂᖓᓂᒃ ᐊᒻᒪ ᐊᑯᑦᑐᓂᖓᓂᒃ ᐋᓐᓂᕐᓱᐃᕆᓂᐅᑉ 

 ᖁᐊᕐᓵᕐᓇᕋᔭᕐᓂᖓᓂᒃ ᓄᑕᕋᕐᒧᑦ 

 ᐅᓇ ᐃᓄ ᐱᑦᑎᐊᖅᐸᙱᑦᑐᖅ ᖃᓄᐃᓕᐅᕋᓱᒃᓯᒪᖕᒪᖔᑦ ᐱᑦᑎᐊᕋᓱᖕᓂᒃᑯᑦ ᐊᒻᒪ ᕿᑐᕐᖓᖏᓐᓄᑦ, ᐃᒪᓐᓇ 

ᐃᓕᓐᓂᐊᕐᓗᓂ ᐃᓄᖕᓄᑦ ᐃᓕᓐᓂᐊᒐᒃᓴᓂᒃ ᐋᓐᓂᕐᓯᕆᔭᒃᑐᓄᑦ ᕿᑐᕐᖓᖏᓐᓂᒃ ᐊᐃᑉᐸᖏᓐᓂᒡᓘᓐᓃᑦ 

 

ᐃᖃᖅᑐᐃᔨᐅᔪᑦ ᐃᓱᒪᒋᔭᕆᐊᖃᕐᒥᔪᑦ ᐊᓯᖏᓐᓂᒃ ᐃᖃᖅᑐᐃᕕᒃᑯᑦ ᐱᓕᕆᐊᖑᔪᓂᒃ ᐊᒃᑐᐊᔪᓂᒃ 

ᐅᓗᕆᐊᓇᖅᑐᒦᑦᑕᐃᓕᓂᕐᒥᒃ, ᓇᐅᑦᑎᖅᓱᐃᓂᕐᒥᒃ ᐊᒻᒪ ᖃᓄᐃᑎᑦᑎᑦᑕᐃᓕᓂᕐᒥᒃ ᓄᑕᕋᕐᒥᓐ. ᐃᒪᓐᓇ ᐃᓚᖃᕈᓐᓇᖅᖢᓂ 

 

 ᐃᖃᖅᑐᐃᕕᒃᑯᑦ ᐸᓯᔭᒃᓴᐅᓗᓂ ᐋᓐᓂᕐᓯᓂᕐᒥ ᓄᑕᕋᕐᒥ 

 ᓄᑕᕋᕐᒧᑦ ᓴᐳᔾᔨᓯᒪᒍᑎᓕᐅᕐᓗᓂ ᐊᒃᑐᐊᔪᓂᒃ ᓄᑕᕋᕐᒧᑦ 

 ᐃᖃᖅᑐᐃᕕᒃᑯᑦ ᐸᓯᔭᒃᓴᐅᓗᓂ ᐋᓐᓂᕐᓯᓂᕐᒥ ᐃᓚᖓᓂᒃ  

 

ᓇᓗᓇᙱᔾᔪᑏᑦ ᐃᓚᒌᓂᒃ ᐋᓐᓂᕐᓱᐃᕆᕙᖕᓂᕐᒥ 

 

ᐃᖃᖅᑐᐃᕕᒃ ᐃᓱᒪᒋᔭᖃᕆᐊᖃᕈᓂ ᐃᓚᒌᓂᒃ ᐋᓐᓂᕐᓯᕙᕆᖕᓂᕐᒥ, ᑕᐃᒪᓕ ᓴᖅᑭᑎᑦᑎᔪᓐᓇᕆᐊᖃᖅᑐᑦ ᑕᐃᒪᐃᓯᒪᓂᖓᓂᒃ. 

ᓴᖅᑭᑎᑦᑎᔭᕆᐊᒃᓴᖅ ᐃᓛᓐᓂ ᐊᔪᕐᓇᖃᑦᑕᕐᒪᑦ ᓲᖃᐃᒻᒪ ᐃᓚᒌᓂᒃ ᐱᑦᑎᐊᙱᓐᓂᖅ ᓴᖅᑭᔮᖅᑎᑕᐅᕙᙱᒻᒪᑦ. ᐅᕝᕙᐅᑯᐊ 

ᐃᓚᖏᑦ ᓴᖅᑭᑎᑦᑎᒍᑎᐅᔪᓐᓇᖅᑐᑦ: 

 

 9-1-1 ᐅᖄᓚᕝᕕᐅᓂᖓᓄᑦ 

 ᑎᑎᕋᕐᓯᒪᔪᓂᒃ ᐅᖃᐅᓯᕐᓂᒃ ᐅᕝᕙᓘᓐᓃᑦ ᐅᖃᐅᓯᐅᓂᑯᑦ ᐃᖃᖅᑐᐃᕕᖕᒥ ᐃᓄᖕᓂᑦ ᑕᐃᒪᐃᑕᐅᓯᒪᔪᓂᒃ, 

ᑕᓯᒪᔪᓂᒃ, ᐅᕝᕙᓘᓐᓃᑦ ᑐᓴᖅᓯᒪᔪᓂᒃ ᐋᓐᓂᕐᓱᐃᕆᓂᕐᒥᒃ, ᐅᕝᕙᓘᓐᓃᑦ ᐋᓐᓂᕐᓱᖅᑕᐅᓂᕐᒧᑦ ᓴᖅᑭᓐᓂᑯᓂᒃ 

 ᐊᔾᔨᓕᐅᕆᓯᒪᔪᑦ ᐋᓐᓂᖅᑕᐅᓂᑯᑦ 

 ᑎᑎᕋᐅᓯᖃᖅᐸᓪᓕᐊᓂᖅ ᐋᓐᓂᖅᓱᖅᑕᐅᓂᐅᔪᓂᒃ 

 ᐋᓐᓂᐊᕕᐊᓗᖕᒥ ᐋᓐᓂᐊᕕᒃᒥᓪᓘᓐᓃᑦ ᑎᑎᖃᖁᑎᒋᔭᐅᔪᓂᒃ 

ᐃᓚᒋᔭᐅᔪᑦ ᐊᔾᔨᒋᙱᑕᖓᒍᑦ ᐱᓕᕆᐊᖃᖅᑐᑦ ᒪᓕᒐᓕᕆᓂᒃᑯᑦ 

 

ᐃᓚᒌᑦ ᐃᓛᓐᓂᑦ ᐊᔾᔨᒋᙱᑕᖓᓂᒃ ᐃᖃᖅᑐᐃᕕᒃᓂᑦ ᐱᓕᕆᐊᖃᑐᐃᓐᓇᕆᐊᖃᕐᒪᑕ. ᑕᐃᒪᐃᓐᓂᕐᓴᐅᕙᒃᑐᑦ ᐃᓚᒌᓂᒃ 

ᐋᓐᓂᕐᓱᐃᖃᑦᑕᕐᓂᕐᒧᑦ, ᒪᑯᐊ ᐃᓚᐅᑎᑕᐅᒍᑎᒃ ᐱᕋᔭᒃᑐᓕᕆᔨᒃᑯᑦ, ᓄᑕᕋᕐᓂᒃ ᓴᐳᔾᔨᓯᒪᔨᒃᑯᑦ ᐊᒻᒪᓗ ᐃᓚᒌᓄᑦ 

ᒪᓕᒐᓕᕆᓂᕐᒧᑦ ᐱᓕᕆᒧᑦ.  

 

ᐅᑯᐊ ᑕᐃᒪᐃᓕᖓᔪᑦ ᐱᓕᕆᕈᓘᔭᕐᓇᖅᐸᒃᑐᑦ. ᓲᕐᓗ ᐃᒪᓐᓇ, ᐃᓚᒌᓄᑦ ᐃᖃᖅᑐᐃᕕᒃ ᖃᐅᔨᒪᙱᒃᑯᓂ 

ᐋᖅᑭᒃᓯᓯᒪᓂᖏᓐᓂᒃ ᐊᖓᔪᖅᑳᖑᔪᑦ ᐃᖕᒥᖕᓄᑦ ᑕᑯᖃᑦᑕᐅᑎᖁᔭᐅᓯᒪᙱᓗᑎᒃ, ᑕᐃᒪᓕ ᐃᖃᖅᑐᐃᔨ ᑕᒪᑐᒧᖓ 

ᓈᒻᒪᙱᒍᑎᖃᖅᑐᒥᑦ ᐋᖅᑭᒃᓯᑐᐃᓐᓇᕆᐊᖃᖅᑐᖅ. ᑕᐃᒪᓐᓇ ᐊᔪᕐᓇᕈᓘᔭᓕᕐᓇᖅᑐᖅ ᐊᔪᕐᓇᑦᑎᐊᒻᒪᕆᒡᓗᓂᓘᓐᓃᑦ 

ᒪᓕᖁᔭᐅᔪᓂᒃ ᑕᒪᐃᓐᓂ ᒪᓕᒋᐊᒃᓴᖅ ᐊᒻᒪᓗ ᑕᒪᓐᓇ ᐅᓗᕆᐊᓇᕐᑐᒦᒍᑎᐅᓕᕐᓗᓂ.  

 

ᑕᒪᓐᓇ ᐱᓕᕆᐊᖑᓂᐊᕐᓗᓂ, ᐅᓇ ᓄᑖᖅ ᐊᕕᒃᓯᓂᕐᒧᑦ ᒪᓕᒐᖅ ᐅᖃᕐᓯᒪᔪᖅ ᐃᖃᖅᑐᐃᔨᐅᔪᑦ ᐃᓱᒪᒋᔭᖃᕆᐊᖃᕐᒪᑕ ᒫᓐᓇ 

ᐊᓯᐊᒍᑦ ᒪᓕᒐᓕᕆᓂᒃᑯᑦ ᒫᓐᓇ ᐅᕝᕙᓘᓐᓃᑦ ᐱᓕᕆᐊᖑᔪᒥ ᓴᐳᔾᔨᓯᒪᓂᖅᑕᖃᕆᐊᒃᓴᖓᓂᒃ, ᓄᑕᕋᕐᓂ ᓴᐳᔾᔨᓯᒪᓂᕐᒥ, 

ᐅᕝᕙᓘᓐᓃᑦ ᐱᕋᔭᒃᓯᒪᓂᒃᑯᑦ ᐱᓕᕆᐊᖑᔭᕆᐊᒃᓴᖏᓐᓂᑦ ᐅᕝᕙᓘᓐᓃᑦ ᐊᑐᖁᔭᐅᔪᓂ ᐱᑕᖃᕆᐊᒃᓴᖓᓂᒃ ᐊᕕᒐᓱᒃᑐᓄᑦ.  

 



ᐊᕕᒃᓯᓯᒪᒍᕕᑦ ᐅᕝᕙᓘᓐᓃᑦ ᐊᕕᑦᑎᓇᓱᒃᑯᕕᑦ ᐊᒻᒪᓗ ᐃᖃᖅᑐᐃᕕᒃᑯᑦ ᐱᔪᒪᓗᑎᑦ ᕿᑐᕐᖓᓕᕆᓂᕐᒧᑦ, ᓄᑕᕋᕐᓄᑦ 

ᐃᑲᔫᑎᒃᓴᓕᕆᓂᕐᒧᑦ ᐅᕝᕙᓘᓐᓃᑦ ᐊᐃᑉᐸᕆᔭᕕᓂᕐᓄᑦ ᐃᑲᔪᖅᑕᐅᔪᒪᓂᕐᒧᑦ, ᑕᐃᒪᓕ ᐃᖃᖅᑐᐃᕕᒃ 

ᑐᓴᐅᒪᑎᑦᑕᕆᐊᖃᖅᑕᑦ ᐱᕋᔭᖕᓂᒃᑯᑦ ᐱᓕᕆᓂᐅᔪᓂᒃ ᐅᕝᕙᓘᓐᓃᑦ ᓄᑕᕋᕐᒧᑦ ᓴᐳᔾᔨᓯᒪᒍᑎᓄᑦ ᐱᓕᕆᐊᖑᔪᓂᒃ 

ᐅᕝᕙᓘᓐᓃᑦ ᖃᓄᐃᓕᐅᖁᔭᐅᔪᑎᔅᓯᓐᓂᒃ ᐃᓕᖕᓄᑦ ᐅᕝᕙᓘᓐᓃᑦ ᐊᐃᑉᐸᕆᓚᐅᕐᑕᕐᓄᑦ, ᐅᕝᕙᓘᓐᓃᑦ 

ᑕᑯᖃᑦᑕᐅᑎᑦᑕᐃᓕᒍᑎᓂᒃ ᐅᕝᕙᓘᓐᓃᑦ ᓴᐳᔾᔭᐅᓯᒪᔾᔪᑎᓂᒃ ᓇᓕᔅᓯᓐᓄᑦ.  

 

ᐃᑲᔪᖅᑕᐅᓂᖅ ᐃᓚᒌᓂᒃ ᐊᓐᓂᕐᓯᕆᓂᕐᒧᑦ 

 

ᐃᕝᕕᓪᓘᓐᓃᑦ ᖃᐅᔨᒪᔭᕐᓂᒡᓘᓐᓃᑦ ᖁᐊᕐᓵᕐᓇᖅᑐᒦᑦᑐᖃᖅᐸᑦ, ᐅᖄᓚᓗᓯ 9-1-1 

ᐅᕝᕙᓘᓐᓃᑦ ᓄᓇᔅᓯ ᐸᓖᓯᖏᓐᓄᑦ. 

 

ᐊᒥᓱᑦ ᐃᓄᐃᑦ ᐊᒻᒪ ᑲᑐᔾᔨᖃᑎᒌᖑᔪᑦ ᐃᓕᖕᓂ ᐃᑲᔪᕈᓐᓇᖅᑐᑦ ᐋᓐᓂᕐᓱᐃᕆᓂᖅᑕᖃᕈᓂ ᐃᓚᖕᓄᑦ. ᓲᕐᓗ ᐃᒪᓐᓇ, 

ᐅᖃᓪᓚᖃᑎᖃᕐᓗᑎᑦ ᓗᐊᐃᔭᒥ, ᐃᓄᓕᕆᔨᒥᒃ, ᐅᕝᕙᓘᓐᓃᑦ ᐃᓅᓯᓕᕆᔨᒥᒃ. ᐃᑲᔪᖅᑕᐅᔪᒪᔪᓐᓇᕐᒥᔪᑎᑦ ᐱᕋᔭᒃᓴᐅᓯᒪᔪᓄᑦ 

ᐱᔨᑦᑎᕋᖅᑎᓄᑦ, ᓄᓇᓕᖕᓂ ᑲᑐᔾᔨᖃᑎᒌᓄᑦ, ᐃᑲᔪᖅᑐᐃᔨᓄᑦ, ᐸᓖᓯᒃᑯᓐᓄᑦ, ᐅᖄᓚᕝᕕᖕᓄᑦ ᐃᑲᔪᖅᑕᐅᔪᒪᕝᕕᖕᓂᒃ, 

ᕿᒫᕝᕕᖕᓄᑦ ᐅᕝᕙᓘᓐᓃᑦ ᐃᓂᖃᕐᕕᐅᓚᐅᑲᒍᓐᓇᖅᑐᓄᑦ ᐃᒡᓗᓄᑦ.  

 

ᖃᐅᔨᒋᐊᒃᑲᓐᓂᕈᓐᓇᖅᑐᓯ ᐃᓚᒌᓂᒃ ᐋᓐᓂᕐᓯᕆᕙᖕᓂᕐᒥᒃ ᐊᒻᒪ ᖃᓄᖅ ᐃᑲᔪᖅᑕᐅᔪᓐᓇᕐᓂᕐᓂᒃ, ᐅᑯᐊ ᑕᑯᒋᐊᕐᓗᒋᑦ 

ᐃᑲᔫᑎᐅᔪᓐᓇᖅᑐᑦ ᒪᓕᒐᓕᕆᔨᒃᑯᑦ ᑲᓇᑕᒥ ᖃᕋᓴᐅᔭᒃᑯᑦ ᓴᖅᑭᔮᒐᖓᓂᒃ: 

 

 ᐃᓚᒌᓂᒃ ᐋᓐᓂᕐᓱᐃᕆᕙᖕᓂᖅ 

 ᐃᑲᔪᖅᑕᐅᔪᒪᓂᖅ ᐃᓚᒌᓂᒃ ᐋᓐᓂᕐᓱᐃᕙᒃᑐᓄᑦ 

 ᐱᑦᑎᐊᖃᑦᑕᙱᓐᓂᖅ ᓈᒻᒪᙱᑦᑐᖅ  

 ᐱᑦᑎᐊᖃᑦᑕᙱᓐᓂᖅ ᓈᒻᒪᙱᑦᑐᖅ ᖃᓄᖅ ᐅᖃᐅᓯᖃᕋᓗᐊᕈᕕᑦ  

 ᐱᑦᑎᐊᖃᑦᑕᙱᓐᓂᖅ ᓈᒻᒪᙱᑦᑐᖅ ᖃᓄᖅ ᐃᓕᖁᓯᖃᕋᓗᐊᕐᓗᓂ: ᐃᓄᐃᑦ 

 ᐱᑦᑎᐊᖃᑦᑕᙱᓐᓂᖅ ᓈᒻᒪᙱᑦᑐᖅ ᖃᓄᖅ ᐃᓕᖁᓯᖃᕋᓗᐊᕐᓗᓂ: ᓄᓇᖃᖅᑳᖅᑐᓄᑦ ᐊᒻᒪ ᐊᓪᓚᖓᔪᓄᑦ 

 ᓄᑕᕋᕐᓂᒃ ᐱᑦᑎᐊᖃᑦᑕᙱᓐᓂᖅ ᓈᒻᒪᙱᑦᑐᖅ: ᖃᓄᐃᓕᐅᕈᓐᓇᖅᐳᖓ? 

 ᐃᑲᔪᕈᓐᓇᖅᑐᓂᒃ ᓇᓂᓯᔪᓐᓇᕐᓂᖅ ᖃᓂᒋᔭᕐᓂ 

